
РЕЗЮМЕ
Мақолада фан, ижод ва илмий–техник тафаккур каби фалсафий категориялар моҳияти очиб берилган. Унда муаллифларнинг ўз ёндашувлари акс этган.  

Бугунги кунда ҳар қачонгидан ҳам фаннинг инсон ва жамият ҳаётидаги ўрни ва роли қадрли бўлиб бормоқда. Шу билан бирга бу саволни даҳо мутафаккирлар ҳам фанга янги қадам қўйган ҳам ўз-ўзига бериб кўради. Фанни ўрганиш, англаш, унга эргашиш, моҳиятини англаб ўзгаларга етказиш ва уни имкон қадар бойитиш чексиз олам ҳақидаги тасаввурларимизни бойитиб бораверади. Конкрет ҳолда фанга ёндашилганлари инглиз олими Адам Смитнинг таъбири билан айтилганда фан ва инсон муносабати янада “инсонийлик” касб этади. “Заҳмат чекиб илм олган инсон қимматбаҳо машинага ўхшайди”. Ҳозирги замон юксак даражада ривожланган мамлакатлари илм туфайли шаклланди ва улар юксак даражадаги олимлар ижодининг самараси ҳисобланади. 

Ҳозирги замон илмий–техникавий тафаккурнинг ҳосиласи ўрганилаётган воқеа ва ҳодиса жараёнларининг моҳиятига кириб боряпти. Бу жараён воқеликка яхлит жараён сифатида қарашни яъни воқеа ҳодиса ўтмишда қандай эди, ҳозир қандай ҳолатда ва келажакда унинг аҳволи қандай тус олади деган маънода масалага диалектик, мантиқий, нуқтаи назардан қарашни талаб этилади.

В.Г.Гегелнинг фикрича, ҳақиқий диалектика ҳар доим бевосита билимдир, диалектика ҳар доим предмет моҳиятини очиб берувчи методдир. Масалан, қуёш тутулиши бевосита сезилувчи ҳодиса. Агар унга бақрайиб қараб турсак, фикр қилмасак, унсиз ҳайвондан фарқимиз қолмайди. Нима қилмоқ керак, фақат сезиш етарли эмас, фикрлаш ҳам лозим, сезилаётган нарсадан мантиқий рақамли қонуният изламоқ даркор. Нарса ҳақида фикр қилмоқ, нарсани сезишсиз мумкин эмас. Масала шундаки, бевосита сезилган нарса агар сиз уни англамоқни истасангиз, маълум бир абстракт структурага айланади. Сезилаётган предметнинг тўла паралеллини ифодаловчи ва айни чоғда муайян бир англашилган шаклда намоён бўлади. Бу жойда абстрактлик шунинг учун ҳам пайдо бўладиким, жонли бевосита (берилган) англашилган нарса ўрнига сиз мантиқий англашилган қонуниятни оласиз. Одатда физика, математика, химияда абстракт формулалар аслида ҳаётда жонли предмет ва процессларни ифодалайди. 

Ушбу метод ва ижод ҳақида сўз юритилганда мухтасар ҳолда фанга берилган таъриф тавсифни эслатиб ўтиш жоиз. 

Фан–бу доимо ўсиб борувчи, ривожланиб турувчи билимлар тизими инсонни теварак оламни ўрганиш, ўзгартиришга қаратилган фаолияти. Бу фаолият натижаси сифатида муайян ахборотлар тизими, концепция, назария ва илмий, амалий хулосалар келтириб чиқаради.

Фан ижтимоий ҳодиса сифатида ижтимоий онгнинг энг фаол бир шакли. Табиий ресурслар чекланиб бораётган бугунги кунда, инсоният ҳаёт–фаолиятининг фаровонлигини таъминлаш фан–техника зиммасига табора кўпроқ юкланаверади.  

Фан ижтимоий институт сифатида жамиятда муҳим роль ўйнайди ва кўплаб функцияларни бажаради. Жумладан, 

· мослаштирувчи функцияси, бошқарув функцияси; 

· фаннинг фаоллаштирувчи функцияси; 

· табиатни инсон ҳаёт фаолиятига мослаштириш;

· коммуникатив функцияси;

· мониторинг функцияси;

· фаннинг информатив функцияси в.б.

Илм–фан жамият тараққиётининг кўзгуси, ижтимоий тараққиётининг ажралмас қисмидир.

Ижод–инсон ва инсониятнинг жамиятни ва табиатни ўз истак–ҳоҳиш ва эҳтиёжларига мос ҳолда ўзгартиришга қаратилган бунёдкор фаоллиги тушунилади. 
Ижод ижодкор шахсиятининг “ўзга” билан бўлган диалогик ўзаро муносабатларининг ўрнатилиши сифатида М.М.Бахтин фалсафасида атрофлича кўриб чиқилади [2]. Кейинчалик Г.С.Батищев “Инсонни фаолият олиб борувчи субъект сифатида тадқиқ қилар экан, унда атроф–муҳит билан чуқур мулоқот тажрибасининг шаклланиши зарур”,-деган хулосага келади [3]. 

Инсон доимо ўзини катта қобилият эгаси, деб ҳисобласа-да, унга болаларча соддалик хос. Соддалик ички ва айни пайтда қобилиятдан йироқ бўлган ҳодисадир. Бироқ у инсон қайси соҳада ишлашидан қатъий назар, маълум маънода ижоднинг муҳим жиҳатларини шакллантириш имкониятини беради, яъни соддалик орқали инсон ўз ижоди орқали дунёни янгидан очади, олдин кузатилмаган ва кўрилмаган янгиликларни кашф этади. Демак, ижодкорлик, соддалик билан ҳамоҳанг бўлиб, унда инсоннинг самарали меҳнати ижодий фаолиятни намоён қилади. Бунинг учун инсонни илҳомлантириш ва ҳаётга бўлган муҳаббатини оширишда ижодга алоҳида урғу бериш лозим. Зеро, бир томондан ижод бу яратувчилик бўлса, иккинчи томондан, табиатдаги такрорланмас асллик (оргиналлик)дир.    

“Ижодни ҳаёт мазмуни ва ҳаёт ҳақиқатини излаш ҳақидаги ўйга ҳам қиёслашимиз мумкин” [5]. Чунки инсоннинг дунёқарашига биринчи навбатда уни ўраб турган муҳит ҳам таъсир кўрсатади. Дарҳақиқат, ижод ўзининг тарихий даври ва унда ҳаракатланувчи тарихий илдизларга боғлиқдир, бироқ унинг ўзига хослиги дунёга тарихда бўлмаган принципиал янги ўзгариш киритишидир.

  Шу боис, ижод бу ўтмиш билан келажакни боғлаб турувчи ва авлодлараро муносабатларни таъминловчи объектив ҳодисадир. Бинобарин, дастлабки ижод ўтмиш натиижаси эмас, у тарихий ёки космик даврда амалга оширилмайди, боғлиқликни билмайди, экзистенциал вақтда амалга оширилади [6]. Бизнингча, тарихий даврда ижод парадоксал равишда келажакдан келувчи воқелик сифатида тасаввур қилинади. Шу маънода ижод профетик хусусиятга эга. Ҳақиқатдан ҳам, агар янги эскисидан келиб чиқадиган бўлса, икки элементларнинг янги жамламаси ҳисобланади ва бу ижод сўзининг аниқ маъносига тўғри келмайди. Ижод–бу дунёга принципиал янгилик киритиш демакдир. Ижод–бу конструктив яратувчанликдир. 

А.Т.Шумилин эса “Ижод–бу кашфиёт ва ихтиро қилиш жараёни билан боғлиқ мураккаб жараёндир” [7] деб ёзади. Бунда ижоднинг фақат илмий фаолият натижаси эканлиги қайд қилинган. Фикримизча, ижод бу фақат илмий фаолият маҳсули эмас. Балки, ғайритабиий аҳамият касб этган фикр–мулоҳаза ва фаолият натижасидир.  

“Ижод,-деб ёзади З.Давронов,-бу–изланувчининг маълум янгилик яратиш учун объектга қаратилган шахсий қобилиятдан келиб чиқувчи ҳиссий билим ва туйғуларни амалга оширувчи жараёндир” [4]. Бу фикрда ҳам маълум бир ҳақиқат унсурлари мавжуд. Чунки ижод фақатгина қобилиятга таянувчи шахсий фаолият маҳсули бўлиб қолмасдан, балки ўзининг объектив тараққиёт манбаларига эга бўлган мураккаб ва серқирра ҳодисадир. Бундай мураккаблик, айниқса, ижодий фаолиятга хос яратувчанликда ёрқин намоён бўлади. Шунинг учун ҳам ижодий фаолият маҳсули самараси, яъни инсоннинг бадиий, илмий, техник тафаккури маҳсули бўлган асарлари, илмий рационализаторлик ишлари мажмуи ҳам ижод маҳсули дейилади.

А.Азизқулов “Ижод инсонни янги моддий ва маънавий қадриятларни яратишга қаратилган мураккаб руҳий–маънавий фаолиятдир. Инсон томонидан табиий борлиқни ўзлаштириш ва ўзгартириш фаолияти фақат ижодий ёндашув натижасида содир бўлади. Айнан, ижодкорлик фаолияти орқали инсон табиатдан ажралиб чиқди ва уни ўзига бўйсундирди”[1] деб ёзади. Мазкур фикрда ижоднинг умумфалсафий мазмун–моҳияти очиб берилган бўлса–да, унинг аниқ илмий асоси эътибордан четда қолганлигини кузатамиз.

Ушбу ранг–баранг таърифлар ижоднинг мураккаб ҳодиса эканини, унинг илмий–назарий масалалари ҳали тўла ва мукаммал ишлаб чиқилмаганини кўрсатади. Дарҳақиқат, ижоднинг намоён бўлишини сунъий йўл билан тушинтириб беришимиз қийин. Ижод бу оригинал тушуниш ва тушунтиришдан иборат бўлган мураккаб феномен. Шундай бўлса–да, юқорида келтирилган мулоҳазаларни ҳисобга олган ҳолда, унинг қуйидаги таърифини беришимиз мақсадга мувофиқдир: ижод бу шахсий нуқтаи назар ёки онгимизда ҳар сония ўтадиган мулоҳазалардан иборат эмас. У камдан–кам ҳолларда инсон миясига келадиган, олий тафаккур маҳсули, эҳтимол ҳаётда бир неча марта бўлиши мумкин бўлган табиий–тарихий жараёндир. Ўз манбаи ва ижтимоий табиатига кўра умумийликнинг яккаликда алоҳида инсон онгида намоён бўлишидир.

РЕЗЮМЕ
В статье раскрыто сущность философских категорий как наука, творчество и научно–техническое мышление. Авторы дают свой собственный подход в понимании данной проблеме. 

RESUME
This article is devoted to the issues of science, creating, scientific–technologic thinking and their philosophic categories. The authors expresses his approaches to this theme. 
Key words: science, creating, scientific–technologic thinking.       
